
 : سريزه

شرم دى، په داسې يو اقليم كې ژوند كوم،  چې خلك مينه ګناه 
په چاپېريال كې مې ټول، لكه غوښن ماشينونه، هرې . بولي

هرڅوك يو څه ګټي څو ورځې ژوند كوي او بيا . خواته ځغلي
ته څه پريږ دي، ) اولادې( نيكمرغه كسان خپلو پاتې شونو . مري

 ...څهكور، مال او يا نور 
ګلونه راشنه كيږي، غوړيږي او بېرته رژيږي، خاورې كيږي او 
ټول له هغو سره مينه لري، ځكه ګلونه د رنګ، عطر او ښكلا 

خو موږ، راشنه كيږو لوييږو، زړيږو . هستي په ميراث پريږ دي
او مرو، زموږ نه رنګ شته ، نه عطر او نه ښكلا، كه يوله بل سره 

 ...  ګناه - ګناه-همينه وكړو، اې واويلا، ګنا
 ټول كركه پېژنو، آن له هغو سره هم كركه پېژنو چې مينه كوي

 ! ليونۍ
 لاس دې راكړه، پوهېږم ستړې يې، تر ګامونو لاندې مو ځاى ځاى 
واوره شته يونيم ځاى ځمكه وچه ده، هلته څوك نه شته، يوه ډبره، 

 .دواورې اوبو پريولې ده  راځه هلته به لږ دمه وكړو
 .ليونۍ ګوره 

موږ ولې له بنيادمانو څخه تښتو؟  ته خو شرمېږې چې د خلكو 
ترمخې وژاړې او دلته پرهمدې ډبرې، كه څوك نه وي، كينې او 
زړه تشوې، ژاړې، ښې ډېرې اوښكې بهوې شرم دى، ته په داسې 
اقليم كې ژوند كوې، چې ژړا هم ګناه ده، كه وژاړې خلك در 

لك ګومان كوي چې هرو مرو باندې بدګومانه كيږي، كه وژاړې خ
 .له چا سره مينه لرې او مينه؛ِ داخو لويه ګناه ده

 راځه دلته خپل سر زما پر ولي كيږده او وژاړه، ښايې دا ډبره او زه 
ستا لپاره دلته يو، زه پرتا ډېر مهريان يم، ځكه هيڅ كله ستا د ژړا 
 مخه نه نيسم، څومره چې زړه دې غواړي اوښكې تويې كړه، زه به

 .همدلته يم او درته ګورم به
وطن د غوښنو ما شينونو لويه كار خانه ده، وطن د اوږ دې وژنې 

وايي، وطن زما او ) هزيان(  تبې څخه راوتلى دى او پرتېله
 .ستا لپاره هيڅ نه لري

 !ته خو ژاړې!  ليونۍ
زه هم له .  خو زه ولې دلته راغلى يم؟ زه هم دويلو لپاره يوڅه لرم

يوازې غواړم له تاسره . خه تښتم او ځان پټومبنيادمانو څ
دلته چې ته ژاړې، له . ته خو پوهيږې چې زه شاعريم. اوسم

ماسره زما د شعرونو كتابچه ده، زه منتظريم چې ستا زړه تش 
شي، ستا اوښكې خلاصې شي، بيا نو ماته وګورې، يوڅه 
موسكۍ شې بيا به نو زه خپله كتابچه پرانيزم او خپل ټول 

دغوښنو ماشينونو په دې لويه  كار . ه به درته ولولمشعرون
خانه كې زما د شعرونو اوريدونكې او مخا طبه خو يوازې او 

 . يوازې ته يې
ته پوهيږې، چې زه په خپلو شعرونو كې له چا سره خبرې كوم، 
او له چا سره مينه كوم؟ خير، كه ګناه هم ده خو په شعرونو كې 

 . . . .رواده 

سې يو اقليم كې ژوند كوو، چې په شعر كې مينه شرم دى په دا
لكه د شعر د شرابو هسې، خيالي او وهمي ده، هيڅ څوك په 

 .ريښتيا مينه نه كوي، ځكه دا خو ګناه ده
 ګوره، زه او ته رټلي يو، ځكه چې له يو بل سره مينه لرو، خوله 
ټولو څخه څومره ښكلى كسات اخلو، دلته له ټولو لرې، ته 

 . خپل شعرونه لولمژاړې او زه
 !يوه كيسه واوره! ليونۍ

 زموږ دكلي په مخامخ غره كې دوه لويې ډبرينې څېرې دي يوه 
څېره لكه يوه پېغله او دوهم يې يو زلمى دى، كليوال وايي، 
په پخوا زمانو كې دوه مينان وو، چې د دواړو د كورنيو 

كله چې كليوال او كورنۍ خبر شول چې دوى . ترمنځ بدي وه
اړه يو له بل سره مينه لري، نو د هغوى په مړينې پسې يې را دو

له مينانو څخه، چې لاره وركه شوه غره ته . واخيسته
ته سوال وكړ چې دواړه په ) ج(وتښتيدل اوهلته يې خداى
يې سوال و مانه اوله زرګونو ) ج(تيږو بدل كړي، لوى خداى

 . كلونو را په دې خوا دوى همدلته سره ناست دي
هېږم چې دا دواړه ژوندي دي هسې موږ، دغوښو زه پو

ماشينونو، ته تيږې ښكاري او كه نه خداى خبر دواړه به 
 ....څومره يو دبل له غېږو څخه خوند اخلي

 نوزه او ته هم همداسې يو، زه نه وايم چې مه ژاړه او ته هم 
پريږده، چې زه خپل شعرونه درته ولولم خو ناهيلې كيږه مه، 

 زه او ته به هم له خدايه وغواړو چې پرهمدې كه هيڅ نه وو،

ډبره ناست همداسې تيږې شو او د بنيادمانو له سترګو ورك 
 .شو

نړۍ دې دوه برخې شي، نيم دې همداسې لكه غوښن 
ماشينونه زيږي، لوييږي او مري دې، خو څه دې ستا ژړا او 

لوى دى ګوندې دوى ) ج(زما شعرونو ته غوږ ونيسي خداى
 . كې شمارشيهم په مينانو
 ! ليونۍ

 موسكا دې پېژنم، ډېره ښكلې ده، لكه چې نورې اوښكې دې 
 .په سترګو كې نه شته؟ اوس نو زما وار دى

 ! ته!  اې
همدا ته چې داكرښې لولې، ته به هم په مينانو كې شمارشې 
 .اوس نو زما وار دى، غوږ شه چې زه درته خپل شعرونه ولولم

 ! ليونۍ
 !ر ولې كيږده او غوږ شه ته دې خپل سر زما پ

 اهوــي
 عبدالغفور لېوال

  لمريز كابل1384 مرغومې -18             

 جادوګرې ته سرود

 
 جادو ګرې څه دې وكړل

 چې دې داسې ليونى كړم 
 دا په سترګو كې دې څه وو 
 چې له ځانه دې پردى كړم

 

 جادوګرې څه دې وكړل
 چې د چين ماچين پا چاشوم

  كنيزېښاپيرۍ مې شوې
 چې ستا سترګو ته ګدا شوم 

 

 جادو ګرې څه دې وكړل 
  كفرو دين دې له ماواخيست

  ماخودبين چې په كې ځان كوت
 هانګين دې له ما واخيست

 

 څه منتر دې په ما وكړ 
 چې  كتاب نه مې زړه تور شو 

 ستاد مينې ستوري شمارم 
 بل حساب نه مې زړه تور شو 

 څه منتر دې په ما وكړ 
 دومره در نږ دې شوم تاته 

  ستا په روح كې مې ځان وليد
  ستا د نور ذرې ذرې شوم 

 

 جادوګرې ستا د سترګو
  له پيريانو مې توبه ده 
  بسم االله د سپينو زرو

  مې په غاړه كې پرته ده 
 

 جادوګرې  څومره ښه يې 
  په سندرو دې بلد كړم 

  لكه شين طوطي غږيږم 
 ړم  په شكرو دې بلد ك

 

 ګرې څومره ښه يې  جادو 
 تا له مينې نه خبر كړم 

  زه ساده د غرو سړى وم 
  تا په سمولارو سر كړم 

 

  ته پوهيږې جادوګرې
  چې ته څومره ښايسته يې

  له غزلو نه رنګينه
  له سندرو نه پسته يې 

  ته پوهيږې جادوګرې
  نور له ژونده جدا كيږم

 له دې وروسته ستوري شماره
 يږم  په آسمان كې پيداك

 
 ړه جادوګرې لاس دې را ك

 چې له دې جهانه و لاړ شو 
 له شكمنو سترګو پټ شو 

 د ګومان دنيا نه ولاړ شو 
 

 جادو ګرې لاس دې را كړه 
  چې د ستورو مېلمانه شو 
  له هغه ځايه چې راغلو

  هلته بېرته ور ستانه شو 
 
 

 جادو ګرې لاس دې را كړه 
 زماله ژونده زړګى تور دى 

  ځاى  ته مې بوځه يو آرام
 دې دنيا كې څومره شور دى 

 جادو ګرې لاس دې را كړه
  زما ژوند دى ستا په لاس كې 

 لكه شين غمى د ګوتې
 داسې بند دى ستا په لاس كې

 
 جادوګرې  لاس دى ښكلى 
 د تك سپين سوسن په شانې

 رغوى راكړه چې يې ښكل كړم 
   دخواږه  وطن په شانې

 
  جادوګرې جادو و كړه 

 ا ژوندون را څخه واخلهد
  يا خو اور په دنيا بل كړه 
 خپل بيلتون را څخه واخله

 
 جادو ګرې جادو وكړه 

  مادې غيږې ته ميلمه كړه 
   د ژوندون وركه مانامې 
  بيرته روح را ستنه كړه

 جادوګرې زړه مې واخله
  په بدل كې ښكلا را كړه 
  ها چې زه ورپسې ګرځم 
 ه  هغه وركه مانا را كړ

 
 جادو ګرې څومره ښه يې 

 لاس دې زما په  سترګو كيښود
  اوس جنت په سترګو وينم 
 دوزخي جهان مې پريښود 

 
 1382 -2 -وږى

 ت كلېمه د شهاد
  ته مې ياديږې خو در تللى نه شم 
 ژوند مې په هرګام كې اغزي كرلي

 پوهيږې؟
  ژوند نه مې زړه دومره  توردى

  سترګو څخهولكه دا ستا له  تور
  راشيچې په رنجو ككړه او ښكه

  او ستا د تور كميس ګريوان كې چيرې ځان پټ كړي
 پوهيږې؟

  ژوند ستا د بيلتون له غم نه لوى پيټى دى 
  خو تر هغو به يې پر سرګرځوم

  ورځ يې ستا په مخ كې كوز كړمچې  يوه
  مامې د مرګ وروستۍ سلګۍ يوازې تاته پريښي

 وروستۍ شيبه ښكلې شيد ژوند !  پريږده 
  پريږده، چې ستا په مخ كې

 ا كليمه در سته كړم د شهادت د
 . خو شاهد دى چې پر ما ګرانه يې خداى 

 غم
 ستارترنګيږى

 ته مې مخ ته ناسته
  خپه يم خوزه له تا
  زړه چړې را منډينغمه زما په

  څه وويل؟؟هتابې وفا را ته بيګا
  مې له زړه نه وځيهيڅ
 نغمه مې زړه كې ستار اود

 غم په شور راولي

 نهيو شيبه مي
  شوې ودې خندل ستنه

 سردې زماپر ټټر كېښود
 زادې وا وريدلهزړه درد زما 
 !اې

  دې ماشوم بيا درته غوږ كې څه ويل؟
  هه خبرې نه منم زه خو  دد

 دى چې له ما خپه شي
 يتاته كوپه پټه، ټولې ګيلې 

 !پام  كوه
 نى هرڅه وايي      داليو

 .ګوره خپه چې نه شې
  ستنه شوې ودې خندل 

  زما تاوده نفس
  پر ښكلي وچويلى را پروت وربل دانه وانه كړداستا

  ذهن  ته جنت وښودهستا د بدن عطرو مې
 !مګر رښتيا ووايه

  مټو منځ كې دچې زما 
 ولې د پاڼې په څېر وريږديدې؟

  ستنه شوې ودې خندل 
 ه وه  ر چوپتيا خو

  مينې لاره ونيولهو ما وتا دخپلې ا

  دواړه سوچونو كې ډوب
 خداى خبر څومره ډېر مزل مووكړ
 چې ستا د ښكلي غږ خوږې زمزمې

 نه ماته كړه ي د سكوت سپينه آي
 : پوه شوم ګيله دې وكړه ودې ويل

  چې ستا د ګوتو د شوخۍ له لاسه 
 زما غوږ والۍ خداى خبر چېرې رانه ولويدله

 تش دى  وګوره غوږ مې 
 ران پاتې شوم زه بې ځوابه هك حي

 زده زما سترګو كې دې څه ولوستل خداي
 لچې را ستنه شوې راته ودې خند

 غزل
 يوڅوك دې په سندرو او په وير يادوي
 مريد دى په حلقه كې نوم د پيرياد وي

 
 يتړلو موڅوك كله ناز و  د زلفو په 

  زموږ د جنون نښې په زنځير ياد وي
 

 يينېزما د لمدو سترګو ماتې ماتې آ 
 دوينو، اوښكو منځ كې ستا تصوير يادوي

 
  چې زړونه رانه يوسي خپل ښايست  ته شي مغرورې

 چې زړونه مو رامات كړي نوتقدير يادوي
 

  نامه توري مې سلګيو كې ماتيږيدد يار
 دا څوك په دې دنيا كې مافقير يادوي

 1382ليندۍ

 مه ستړىستړى ي
  ناوخته راغلېعشقه 

 نړۍ د زرودسكو په ټولو لو بوخته
 ستاملنګۍ ته د چاپام نه شته  

  په چا به رحم وكړې؟
  ګناه وايولادلته چې مينې ته

  ته به دې اسپه چېرې ودروې؟
 وخته راغلې عشقه نا
 نه ډكموبنياد   غر

 سيند بنياد مونه ډك
  چېرې خالي د جنون دښته نه شته

 يدلى ګريوان  نو وايه عشقه ستا شل
  ببر سر خپل

 مينې اوښكې چېرې يوسم؟د او زما 
  عشقه نا وخته راغلې

  زه نور زلمى نه يم چې مينه وكړم 
 لكه آدم د خپل هابيل او قابيل 

  دشخړو سيل كوم 
  عشقه نا وخته راغلې

  د بې مهريو د ساده نسل له لاسه ژاړم 
 څوك مينه نه پېژنې

 ي خو په مينو پورې دومره خاند

 .هېرشيهم چې كله كله ور نه ځان 
 نو عشقه داسې حال كې 

 وايه چې تاڅنګه كړم 
 خپلې محبوبې ته مې څه ووايم؟

 او له ژوندون څخه داستړى بدن چېرې خښ كړم؟

 زما اتڼ چي جانانه
 ګران وحيد عمر ته                                                                                            

 ! چي جانانهزما اتڼ
  كله چې  ځې يوځل خو شاته ګوره

 ښايي كوم څوك دې هر قدم سره د اوښكو څاڅكي و بهوي
 زما اټن چي جانانه

 ته چې د ډول له هريوګړز سره لاسونه تاو كړې
  په زړه كې پښتنه وينه غور ځنګ وكړي زما 

 ړې پورته  كڅپليو نه خرپاته چې 
 رنګ وكړيه سركې د ځوانۍ ولولې شزما پ
 ! شاز لميه ميره چيانوتڼدا

 هره شيبه مې ستا خندا ياديږي
  مرور شې بيرته وګرځيږيچې

 زما دې هغه ښكلې  ادا  ياديږي
 ! زما اټن چې جانانه

  كله چې ځې يوځل خوشاته ګوره
  ښايي يو ورځ دې دا شاعر ملګرى

  وريږي و در په زړه
 : غږ وا ورې چېددې شاعر ملګري ښايى يوورځ 

 يو ځلې بيا په دې لار راشه((
 )). ونه په پخوانو پلونو دې پريوتل ګر

 بدمرغي
 پام كوه ونه ژاړې
 اوښكې دې مه بهوه

  وساتهاوښكې دې پټې خپلو سترګو كې خوندي
 دلته ژړا ته هم ګناه وايي او شك پرې كوي

  ليكې دې راغلې په سپين مخ  نجوكه در
 نو ټول به وپوهيږي                                          

 چې تا د مينې په خاطر ژړلي
 پام كوه  ونه ژاړې

 نړۍ له بد مرغانو څخه هغه دوه يو د موږ 
  آن ژړلى نه شو چې

 !پوهيږې
 ل ړژ هغه ورځ چې تا و
 ؟م زه څومر وسوځيد

  ځكه چې ټوله دنيا وپوهيده
 . چې موږه دواړه سره مينه لرو

 له دې نه لويه بدمرغي چېرې ده؟
  چې ژړا جرم وي 
  د ټولو ګناهونو ابۍاو مينه وي

  له دې نه لويه بدمرغي چېرې ده؟
  په اوښكو معشوقېخپلېدچې څوك 

 وشرميږي                          

  و مينځې او خپلې اوښكې د خپل زړه په وينو
                  له ويرې څخه؟

 م  خو غريبه ته يېريمساپزه 
 ړم كخپلى ګيلې به ديوالو ته و((

 ))....ځكه چې ته خو ورته غوږ نه نيسې 
 ؟آه ياره دادې ليك كې څه ليكلي

 ه شوېتمساپر زه يم خو غريبه 
  ته ډير وژړل  د ناچارۍ ګيلې بيګاه مې ستا

  له اووسيندونو او  اووغرونو لرې
  كې ته يې په هر يو غږد زړه زما 

  ستا چې په زړه كې ګيله وګرځيږي
  اورمهمدلته زه يې 

 ه زړه كې اوسم  ګرانې زه اوس هم ستا پ
 او هر نفس سره دې ساه و باسم 
 خپلې ګيلې دې خپل زړګي ته كوه

 پوهيږې؟
  شين دى آسمان دلته هم 
  او راځي بګۍ دورځې پرلار ځيرښكلې طلايىماو د ل

 نه اشنا سيورى شته مكه زمګر پر 
 نه تورې زلفې نه لونګۍ نه څادر

 پليو خرپ نه د ټيكريو وږمېڅ نه د زړو
 نه ستا د ښكلي رغوي عطر چې زما ډير خوښېده 

  تشه  ده  زما اوږه
 رې څپې  نه وهي ستا تورې زلفې پرې خورې و

 رېي نفسونو له ګرمۍ نه ل زما غاړه ستا د
 او وچې شونډې مې موسكانه لري

  كابل جان شته نه يې د نګ اسمايي نه
 عطر لري  غيږې نه يې ځيږه هوا چې ستا د

 سم كې جيوڼ هسكو ښيښه يي ماد دلته 
 اروا وې نشته       

 زه مساپريم او غريبه ته يې 
 رې نه يم يخو اشنا زه در څخه ل

  لاستا په زړه كې اوسم همزه خو اوس 
 ديوالونو سره مه غږيږهله 

 ه خپل زړه كې ها شاعر ته وكړه  خپلې ګيلې دې پ
  چې كه دنيا څخه هم ولاړشى 

 .له زړه نه، نه ځيستا 
 

12-2-2004 
 دټوسن ښار اريزونا

 د هستۍ الفبې
 !هو

  زه پوهيږم چې ياديږمه دې 
 : دې ديليكليراته 

  په اوښكو مينځېه مې چې د شعرونو كتابون
 ېوچو زړه دوينو كرښې دې په اوښكو لمد وې،  زما د

 يو اوزما يادونه دې د زړه شپوكې څراغ بل
  زه پوهيږم چې ياديږمه دې !هو

 ه پاكه اوسپيڅلې مينه ښه پوهېږمپ زه ستا 
 ! خو راشه ما وګوره

  چې ستا تصوير ته په لمدو سترګوخبرې كوم 
  زه دلته ټولوته بې سده ليونى ښكاريږم
 وياوبه ورك ترګوته نور د ځوانۍ خوبونه ويني، خپلو س

 . نجونو د بدن په ليدو آه وباسي د سپينو
 وتړم   خو زه د خپلې كوټې ور

  له ځان سره يوازې اوسم شيبو او په شيبو
 و ليكونه ګورم استا تصوير ونه 

  يوازې ستا دليك خبرونه شعرونه ليكم 
  اوس خو زه نه 

 زما شاعره ته يې 
  ناستهته زما زړ كې

 زماله خولې څخه شعرونه وايې

 ه يم نس چې ته نه يې زه شاعر هم  او
 نو اوس منې چې زه په تا ژوندى يم؟

 ف و بې  نو اوس منې چې د هستۍ ال
 ږي او  په بل ختميږي؟ي پيل ستا د نامه له يو الف څخه

 
 17- 2 - 2004 

  اريزون-ټوسن

 غزل
 بيګاه دوه پرښتې وې مقررې دلته راغلې

 كوترې دلته راغلېستا له ښكلو سترګو نه ا د 
 

 قسم جانانه ټوله ورځ مې زړه كې ګرځيدلې 
  چې نيمه شپه دې وكړلې وزرې دلته راغلې

 
  په شنو سترګو يې ستا د تورو سترګو غلا كوله

  يو دوه د پرنګيو جادو ګرې دلته راغلې
 

  د عشق له پيغمبر سره د سرو كفارو جنګ و 
  بيګاه د ملايكو څو لښكرې دلته راغلې

 
 ه افغانې مهاجرې ك اسرې للګۍ سلګۍ س

 غلې داستا د سترګوجنګ نه مرورې دلته را
 

 وال د غزلونو كتاب لوستى پرون دې دلې
  سندرې دلته راغلېلكه ېې خوږد خبرې 

 
 توسن اريزونا2004مارچ17

 غزل
 شب پرست يم خپل يزدان سره مې شپه ده 

  باران سره مې شپه ده او زلفو  لهستا 
 

 ان مې ستوري او سپوږمۍ ديمجلسى يار
  مساپريم شنه آسمان سره مې شپه ده 

 
  ستاد سترګو څه نيكمرغه اسارت دى 

 ان سره مې شپه ده ې له تيراوله كم چ
 

 نګا اورم  له ګونګرو يې د لنډ يو شر
 ستاله ټيك او له پيزوان سره مې شپه ده 

 
 چې ويده شمه بس جنګ په خوب كې وينم 

  سره مې شپه ده ستا د حسن له افغان
 ټوسن2004 اپريل 19

 ه وعد
 !نه

  هېره نه وېمېته    
 ته مې په ياد وې، ستا وعده مې  هم په زړه باندې وه 

 زما يا دونه لا، له تاسره وو
 خبر چې ولې در نه غلم ؟) ج(خوخداى

 باران په شړك وريده
 ېد ټولو څاڅكو په شمېر ته ياده كړ ما د باران 
 ينو لوند كړم ا په وي وو چې زه به ځانتا راته ويل

 ه يمت شرابو كې لمده خيش پهكله چې  ته راځې نو زه به
 ا مې هرڅه ياد وود! هو

  شيبه مې په خاطر كې شنه وههعدې هرو ستا د 
 تا بلې كړې وې  چې ډيوېهغهزه پوهيدم 

   اوس خلاصيدې او وار په وار مړې كيدې
 خبر چې ولې درنه غلم) ج(خو خداى

 ه وې هيره ته مې  نوې،ته مې په ياد 
 ينو كې لوند خيشت بدن دې ااو په سرو و

  زما سترګو ته نيغ  ولاړو
 زه پوهېدم چې ته به راشې
  زما د خونې وربه وټكوې

  زه پوهېدم چې له ژړانه به دې سرې سترګې را واړوې
 : ګيله به وكړې

 چې شراب خلاص شول، ډيوې مړې شوې
 ولې را نه غلې ته؟
 به چوپ ولاړيم ه  زه پوهېدم چې ز
 ځكه زه نه پوهېږم

  چې ولې درنه غلم 
 ه لاس كې به يوسپين كاغذ وي زما پ

 ما غوښتل شعر وليكم 
 ست وم ې نه ليكه همداسې نامنه شعر

 يوازې سپينه پاڼه 
 ه پاڼه زما له لاسه واخلې زه پوهيدم چې ته ب

 په دې ګومان چې ما به نوي څه ليكلي وي پرې
 : په سركې دي يوڅو تورييوازې يېاڼه سپينه  ده خو پ 

 .) وطن ته ولاړشمغواړم(
 

 2004 - مې-1
  امريكا-ټوسن

 هو اي
 بيګاه دلته راغلې  وه ډيوې سره نجلۍ
 آسمان نه پريوتلې وه ډيوې سره نجلۍ
 مو وينو څاڅكيد سپين كميس ګلان يې د مظلو

  ملنګه وه، سپيڅلې وه ډيوې سره نجلۍ
  باد د  اسرافيل شپيلۍ وهلهه كلي كې نن  پ

  بيګاه كوم چا ويشتلې وه ډيوې سره نجلۍ
 يو روڼ ستورى را پريوت، خلكو وليده له ورايه 
  لويدلې وه ډيوې سره نجلۍهمدغلته  

  د كلي  ملايانو تر سبا هو، الاهو كړ
  د قدر شپه بللې وه ډيوې سره نجلۍ
 وركړو  يوڅوليوني ولاړو چې د زړونو نذر 

  ارمان چې  نوره تللې وه ډيوې سره نجلۍ
   توسن اريزونا2004 مې 4  

 وازېي
 هره شيبه د ژوند څېره بدليږي

 هره شيبه د مرګ په لوري يو بل ګام اخلم 
  پاڼه رېږدمه او ليږدمه د ژمي په لور د منيلكه 

 وره زما پرسررا شيندي او باد د عمر سپينه وا
 يوازيتوب

 وب مې خوښ دى زيتايو
 چې په لمده كبله، بربنډې پښې

 يوڅوګامونه واخلم 
 او هر څه هېر كړم دا بد لپاره

   مامې له ژوند څخه يوازې بد بيني زده كړې
 ځانتههرڅوك يو څوك دى 

  ههغه چې زما په شانې نه دى هغه زه  نه يم
 هرڅوك چې زه نه يم  دوزخ دى زما
 وسم  زه چې يوازې پيدا شوى يم يوازې ا

 :دادى
 .مم د مرګ په خوا يوازې درو

 
 نا توسن اريزوجون -2004-11

 نه نه شتههو دلته مي
  شته دي خو مينه نه شته دلته هرڅه

  دلته د مور د لاس توده ډوډۍ غلمينه نه شته 
           ه هوسګرځي او زړونه پته رګونوكې شراب لد

 ربيږيد
  دلته زما او ستا په شان وجود كې وينه نه شته

  دلته رنګونه دي، غوغا ده او شوخي ډېره ده 
  او ساده ښكلا زما د كليدلته سپيڅلې

  هغه په سترګو توره او په مخ سپينه نه شته 
 رڅه يادوم زه دلته دوى ته خپل ه
 دوى را ته خاندي وايي

  هو هلته هرڅه دي  او دلته نه شته 
  سوله ده او جنګ هم نه شته  وګوره دلته سپينه

  دلته غلاهم نه شته تالان هم نه شته
 ازې وداني شته و رانول چېرې دي دلته يو

  هو دلته مينه نه شته 
 نسانخو په لاسو د ا
 نه نه شتهي د انسان مړ

  اگستDC2004 /29 واشنګټن 

 د سپوږمۍ په ارمان
  وهلې بډپايڅې مې

  بيل مې په پوله خښ كړ 
  رڼو اوبو كې مې لاسونه پريوللليښتياو د 

  د جوارو لوى پټي ته ځيرشوم چې مې ته وليدې
 ړي باتون مات كلا په شنه ګيډۍكميس دې سپين ګ

  اود پاوليو شرنګهار دې د چنچڼو له نغمو سره ګډ
 سته وې بلاڅومره ښاي

 ځي زړه مې له ډېرې خوشالۍ الو
  خلاصيږيسږكال مې ځمكه له ګروۍ

  او له روژې څخه به مخكې ستا ډولۍ راوړم
*  *  * 
  لاندې پټ دىوكابل له سپينو واور

  باغ بالا كې سبرونې وچې شوي سږكال
  ډېر تاوده ښكاريږينفسونه ستا 

  دې سپين لاس خولې دىزما تاوده لاس  كې
 ؟دې بيا ژړلي بيګاه
 فون كې دې له غږه پوه شوم ييلپه ټ

 م ني څېره كې د ستړيا نښې له ورايه واوس ستا
 زه اوته سره ډېرنه شو ليداىاوس 

  ژوند زما اوستا ترمنځ ديوال جوړ كړى
  ژوند سر ګردانه دى د ښار كوڅو كې 

  مار زموږ مينې ته اور را شينديښار لكه تورښا
        *   *  * 
 غږ راويښ كړم كمپيوټر ل كوچني د خپ

  دا دشيطان صندوقچه هره ورځ همداسې كوي
 ستا بريښنا ليك مې ولوست

 كړكۍ ته ودريدم
  خوته منې دلته آسمان نه ښكاري

 دلته په مياشتو څوك سپوږمۍ نه ويني
 دلته سپوږمۍ چاته سلام نه وايي

 كړى غلا دلته نيويارك كې يې آسمان 
 زه سپوږمۍ نه شم ليداى

 ي ټيكۍ لا هم زما پرشونډو ناڅېلخوستا ليك
  تنابونه يېورز رې د سروشين آسمان ذرې ذ( 

 )د بام په سر په يار وايه سلامونه سپوږمۍ 
 

  سپتمبر نيويارك2004           

 لاروا او ځنګ
 ماځنګل و آزموېيه

  مې شين كړ  اوځانما له ځنګله سره نفس و يوست
 شنه بدن كې وغځيدهنګله  او زما وجود د ځ

  څوشپې تيرې  كړې هنګله سر ماله ځ
  سيند له سندروسره وبهيدم او د كوچني

  ماپه ځنګله كې ځان پخپله ورك كړ 
  :ځنګل زموږ په شان دى

 شاړ
 مهربانه

 حشي خوښكلىو او 
 ځنګل زموږ په شان نه 

 زموږ د اروا په شان دى 
 هلته هم پړانګ اوسيږي
 ي بچيۍ ښكلاو هم د ستړې هوس

 ځنګل كې  مار له ونې ځان راتاو كړي
 او د مرغيو ځاله ټوله له بچو تشه كړي

  ځنګل زموږه د اروا په شان دى 
 دلته ليوه او غزال دواړه اوسي

  ځنګل له ځان څخه دويرې په شان 
  بلاګانې اوشيشكې ناڅي تورېله ګڼو بوټو لاندې

 شپه په ځنګله كې ستوري يو يو ښكاري

  څاڅيڅاڅكى څكىڅا اوسپوږمۍ 
  له شنوګڼو څانګو

   د باد نغمه له پاڼو سره لوبې كوي دلته
 شرنګهار ايزيب ددنګې نڅاګرې د پ لكه 

  خو د ځنګله سهار د ښكلې معشوقې د سپينې غاړې په څېر
  همدومره سپين

 همدومره روڼ
 ؟ همدومره پوست دى منې

 وچې كله ويښ شې بيا يې ښكل كړې ن
 االله اكبر 
  د ځنګله د بوټو منځ كې تللېۍ لار يوه نر

  خوره ده ۍد وچو پاڼو پرې غال
 دا لار زموږ د ژوند تر پايه اوږ ده 

 ك لاروى نه شته چې سلام دې واخليرچېرته يو و
 او وچې پاڼې به ماتيږي ستا تر پوندو لاندې

 رانې په څېر دى ياځنګل زموږ د 
 ځنګل زما په څېر ياغي

  خو ستا په څېرښكلى دى 
 ا ځنګل و آزموېيهم

 اوته زما د روح ځنګل ته راغلې
  له هم هغه ازله

  كله چې ته خپه شې

  نوځنګل اور واخلي اوونې سوځي
 كله چې ته وخاندې

 پرځنګله شړكنده باران وريږي
 

 يلفې ځنګلډ كوز ا- مريلند2004 سپتمبر-8   

 غزل
 ستايوې جلوې ته له ګناه ستړى بدن شو اور

 روح مې پريږده خير دې كه مې تن شو اور ا دتراشهو
 

 ځان نه يم راغلى اوسفر مې تر خپل ځانه دى 
 ستا د مخ رڼا ته ددې لارې لوغړن شو اور

 
  مړه خاوره  ويده وه خوچې تاورته تش وكتل 

  وطن شو اور پرې چې څنګه  نه شوه ويښه شوه خوپوه
 

 ړ لهګل په خنديدو كې ستا د حسن نښه راو
  پيرهن شو اورېته مې په ځان كې دغه څيرما
 

 ل او سوزيد او مانه تا وهتانه يې رڼا زده كړ
 ځارشه زموږ له مينې نه چې دومره برخمن شو اور

 
 يخله چې خيرن خلك مې نه وين وار دومره مې د

  دغه شان بودن شو اوركېماته خو په دې دنيا 
 مريلند كالج پارك1383وږى 30 

 چې دبيا ليدو ارمان يې زما پر مساپر  ته ــادعلامه رش

!زړګي پاتې شو  
 

!خپل استاد ته   
تاو ستا دلمر په شان وجود هم پريو  

 هېڅ مې باور نه راځي 
 ها مازيګربه مې هميش په زړه وي 

 چې پر سبا يې زما سفر پيلېده 
  زه ستا دكور په لويه خونه كې ناست

 او ستا دتود غږ له وږمو سره جنت ته تلمه
:اته وويل چې تار  

پام چې وطن هېر نه كړې                ...  
ته چې ولاړې ! مګر استاده   

 دا وطن او موږه چاته پريږدې؟
 مګر داژوبله او يتيمه پښتو چا ته پريږدې؟

:يوه ورځ تا را ته ويلي ووچې   
)فخر شاگردهنرمندبه استاد رسد(   

!مګر استاده   
فخر به چاته رسي؟چې زموږ  اوس حيران يم               

 موږه بې فخره شو
 بې سره شو

ېبس ته چې ولاړ بې لمره شو                                                      
 اې د پښتون مذهب رهبره وايه
 زموږ دپوهې پيغمبره وايه
 كه ستا دتللو نيت و

  ولې دې موږ ته دومره مينه راكړه
 موږ خو ويده وو دابد په شپو كې 

ې دې مړو رګو كې وينه راكړهول  
 دا ويښ زلميان به اوس په كوم لوري ځي ؟

 ته خو يې مشر د  دستار سړى وې 
 دا افغانان به اوس په كوم لوري ځي ؟

اوس به دا نيمګړې نسخې چا ته لولم ! استاده   
  به څوك وليكي -  دخوشال فرهنګ -دا

  لانجه  به څوك وڅيړي- اټك -دا  د 
 دستر پښتون نيكه به څوك پېژني

 زما دتاريخ دهسك له لمرسره خو ته اشنا وې
  خو

 ستا دلمر په شان وجود هم پريوت
 هېڅ مې باور نه راځي

!نه   
 زه دا  منلى نه شم

 لا ډېر څه پاتې دي چې ته يې وكړې
 يوازې ته

                  يوازې ته
...                                 يوازې    

 
 واشنګتن دي سي 

2004ددسمبر اوله   

رتصوي  
 ستا رالېږلى تصوير

  هغه په  تور ټيكري كې ښكلى تصوير
 !هو
  اوس هم زما په لاس كې دى او ګورم ورتههمدا

  ي ستا ښكلې سترګې خو تصوير كې هم خبرې كو
 !ۍ ليون

 ړي؟سترګو كې دې څه پټ ك
  ټول عمر يې وخوړزما چې 
 .ې نه كړې متفسيرخو

 غزل
 جانانه د خوږو سترګو تصوير سره دې ژاړم 

  سره دې ژاړم تعبيرد خوب او خيال له تور اوسپين 
 

 دا تاراته ويلي و چې بند كې به مې ساتې
  ته نه يې  د يادونو له زنځير سره دې ژاړم 

 
  ستا اوښكه مې تاويزكړه ګرځومه يې په غاړه

 ه پير سره دې ژاړم له فقير سره دې ژاړم ل
 

  يمه وطنهبس تاكې چې اوسيږم ليونى
 خاندم او له وير سره دې ژاړم خندا سره دې 

 
 ه خپلهپبرخليك دې دى چې خپله مينه خښه كړې 
  ليواله بدقسمته له تقدير سره دې ژاړم

 
  امريكا-مريلند

 غزل
 وكړهتو به مې كړې وه چې ماته  شوه توبه مې 

 ي سره  همدومره ګوزاره مې وكړهقشيخ او سا
 

  ته به مې خوب غوندې په ياد كې ساتې ښكلې ياره
  يو مساپر وم،دلته راغلم يوه شپه مې وكړه

 
  مې راوړ درتهى افغانستان غوندې زخمي زړګ

 جا نانه راشه، شونډې راوړه څه چاره مې وكړه 
 

  دې ته دې هم لويه ګناه وويل زما قاتله
  دوطن خواته سجده مې وكړه كېدن كځنې  چ
 

  زه ستړى نه وم خو پښتو مې مخ ته ودريده
   توره مې ماته كړه دښمن سره جرګه مې وكړه

 
  واشنګتن1383 -25ليندۍ

ل زره كسان ووژ155 دڅونامي زلزلې دهند په سمندركې  
 

 زلزله
مكه ريږدياو ز  

يڅپې الوځ  
 دخلكو لو دى

  نه پيژنيلكه قيامت، موراو زوى
مكه څه بلا پريوتېزپر ) ج ( دخداى   

 چې خلك يو دبل دغوښو بوى نه پوزې نيسي
 طبيعت په لوبه بوخت دى 

 خلكو كبان نيول خو نه وو خبر 
 چې دطبيعت په يوه لوبه كې به 

 كبان په دوى ماړه شي
دبندګانو تر پښو لاندې ) ج (كله چې زمكه داالله 

 راوڅرخېده
:لويانو چيغې كړې   

يارب   
  يا بګوان

...موسى  راورسيږئ .... بودا.... يا عيسى   
 خوماشومان او ليوني پوه نه شول

 چې چا ته پاس وګوري
 دوى ډېر نېكمرغه وو چې نه پوهېدل

 ځكه اول يې زلزلې ته كټ كټ وخندل او وروسته مړه شول
 اسمان لا شين و
 چا څه ونه ويل

 دڅپو غږ كې چيغې ډوبې شوې 
.  هوشوېبولاپراو خنداوې  

 ښځې تر اوسه لا څپو ته ګوري
 خو شپه تياره وي داوبو پر سر دهېڅ ماهيګير 

 دكوچنۍ بېړۍ څراغ نه ښكاري 
 په جوماتونو كې اذان 

 په مندرونو كې زنګونه نشته
 دكليساوو صليبونه مات دي

 خلك دلويو پانګه والو دخيرات په ډوډۍ 
 يو بل له ستوني نيسي

          ناو ماشوما
يې دمړو ميندو له تيو څخه وينې روهم په خټو كلا  

*    *   * 
 پر زمكه خلك ډير دي

ځيڅوك يې په جنګ  څوك يې په اور كې سو  
 څوك زلزله كې تر اوبو او خاورو لا ندې ورك شي

 او يوځل بيا بشر په دې پوهېږي
 چې مرګ دكونډو يتيمانو غم وي

 نه دهغو چې مړه شول

 دمرګ غميزه لا ژوندۍ ده 
هندي او بنګالي ښځو له اوښكو سره لوبې كويد  

.خو ها چې مړه شول په دې نه پوهيږي   
*  *  *            

 يو ليونى د ونې ښاخ كې ناست و
 ونه ولاړه وه دخټو منځ كې 

 او ليونى لكه مرغه په كې ژوندى پاتې و
 ليوني وژړل او ويې خندل

:او بيا يې داسې وويل   
هم چېرته جنګ روان ويپه دې دنيا كې به لا اوس   

 اوځينې خلك به دځينو خلكو وينې غواړي
 دا دى طبيعت ورسره مرسته وكړه 

 طبيعت ډېر ووژل  
   نو اوس كېداى شي

 جګړه ماران ماړه وي 
....او جګړه ودريږي   

 ليوني وژړل او ويې خندل
 ونه ولا ړه وه 

.او دى لكه مرغه په كې ژوندى پا تې و  

2 جنوري 2005  
متحده ايالات-انديانا  

 ه بند
 شيخ وايي ښه كوه او بدمه كوه

 : واييي خو شيطان دانه من
 بد كوه او ښه مه  كوه 

 لطه ښكاريغد واړه په   ماته خو
  آيا دنيا كې بس همدغه ښه او بد دي

  نشته مګر؟ بل څه
  زه  نه د شيخ نه د شيطان منمه

  د خداى بنده يم بس د خداى منم 
 او مينه كوم

 2005 -2جنورى 
 متحده ايالات  -انديانا

  آيا دومره لويه بښنه شته، چې جګړه ماران هم وبښي؟:پوښتنه
 
 ږميه  پونه
 دنيا يو بل توپان  په سراخيستې

 .ي ښوريږيج كې چيندديوانوپه سرونو بيا 
  او بشريت په خپله سپينه ټنډه لاهم د جګړې داغ لري

  دانسانيت د پيدايښت له ورځې
 ه دوزخ كې سوځيپ نود ووستروګناهو وږ تاريخ د زم
 او وژل) جګړه( او بل) غلامي(  يو
 وق ددغو شيطانانوط ج د انسان د بد مرغيو خداى

 په لاسوكې ايښى
  دغلامۍ شيطان د عدل بوړبو كۍ كې مړشو 

 )جګړه (  خو
 ج دې پرې مور بوره كړيآخ خداى 

  لاهم دستر بابا آدم داولادې شرم دى 
 و بل توپان په سر اخيستېدنيا ي

 ه راشي خو حيران يم چې زموږ غاړې بهبقيامت 
 !!؟ تر خدايه څنګه ورشيې كږ تر ګناه لاندېدجګره مارو

  امريكا-مريلند

 غزل
 جانانه څوك چېرې هم داسې  ناروانه كوي

 چې زړه  كې ناست وي خو پروا د زړه وا لانه كوي
 

 خلكو ترمنځ د او دومره ډېر فرق دى ستا د سترګو
 كوي نه اداخبرې ټول كوي خوهيڅ څوك يې 

 
  ونه ګورې روح به مې ځان څه وويني چې ته را

 نه چا ته خندا نه كويي چې تصوير نه وى آي
 

  ويني وحسن په خوب )ج( اخر په زموږ زړونه د خداى 
 دغه مين ماشومان هيڅكله ګناه نه كوي

 
  مګري وايي مرګ سخت دى روح له تنه جدا كيږ

 څ پروانه كويوطن بيلتون ليدلى هيد ما 
 

  واشنګټن دى سى امريكه1384 ورى -28

 رونهتصوي
 كه

 هندارو تصويرونه ساتلاى
 اىو لىل اووم نيكه هم لېدپ موږ به خ

  او اوس  به ټول پوهېدو
 ېڅه ډول ويينې  چى د دارا او سكندر آ
  څه ښكارېدلې او د جمشيد په جام ك

 يوازې
 تصويرونه ساتلاىكه هندارو 

  نور به بې روحه تاريخ
  او مړژواندى نه واىې داسې بې ژب

  موسكا پېژنده ۍ موږ  به آدم ته د حوا لومړ
   نوح سره يوځاى ګرځېدو له او په بېړۍ كې به

 ې ما به آتن كى له سوكرات څخه پوښتلي واى چ
  نيم زره كلونه وروسته تر تا دوه

 ورك ې ورك بشر همداس پسى دا- عدالت- لا هم پهېول
 ؟دى

 ې غوښتي واى چمې به نه اوله موسى 
  سره طور ته بوځيهما هم له ځان
  ېبس كه يواز
  واىې پاتي خوندې هندارو كتصويرونه په

 موږ به ليلا ته واى كتلي د مجنون په سترګو 

   به موې او په كعبه ك
  له ورايه ليدېې نښۍ د اسماعيل د قربان
  په خپله ژبهېيموس ته چ زه به ورتلم اكاډ

  وكړم ي  له اپلاتون سره خبر
 : دىې زماله هغه سره حساب پات

  ده؟ې چېر- ايتوپيا-ستا
 ؟لپارههغې د او انسانان به وژل كيږي لا تر كله  

 ستا د خيالي ډيموكراسي ريښتياده چېرى پټه؟
  هم اوسې موږ خوي

  لمبو تر شاتور سيوري وينود د دروغو 
  نه  ده جوړهېه م له ارستو سر
 اخلاقو او ايمان په توپير نه پوهيږيځكه چى لا هم د

 خو
 كه هندارو تصويرونه ساتلاى 

 ېما به له خپل نيكه نه غوښتي ووچ
 :زما مغرور پلار ته وصيت وليكي

  ورځ ووژنيۍچى خپل شاعر زوى د ژوندون په لومړ
 ي وينېبودا لا اوس هم ما په خوب ك

 ا خپه دى له مې زه پوهيږم چ!هو
 ژوند ته دهغهځكه زه 

 ورمه ګو نه ګسترپه  
 ير ه څپو ګ دښكلو ستر عشوقې دمزما ژوند كله ښكلى شي

  يخو بيا هم ما ته هيڅ ارزښت نه لر
  ي وانه خلګينو رن زماله وې خوبونه يې چيبودا ويريږ

 بودا به  نه ويريداى 
  واى ىاوزه به هم ژوند
   واىې تصوير پاتېخو كه هندارو ك

 يو راز ووايم  زه درته ېراشه چ
   يير يږتير  ډكلو زروله سلو

 ي نه پوهيږېهيڅ څوك پر
 ؟چې له هندارو څخه ولې تصويرونه تښتي

  :ړله اووم نيكه كيسه وكې ماته م
  شيطان وكتل ې هنداره كچې په

 ه ړ ماته كهحافظې  دهندارياو بس همدغه شر ميدل
  يكه درته ووايم خندا به در ش

  واى ېپات ي خوندې كصويرونه په هنداروكه ت
 لاى ڼګنونه دبيزو له نسله نه موږ به ځا

 
 27مړل1383

 څو ځايه توپير لري، خو دا  د مانيزو  وزنې شعر كېپه د
برخو دبيلولو لپاره ديوه نوي ميتود كا رونه ده، نه وزني 

 .تېروتنه
 ن وركې خزانې د افغانستا
 په يوويشتم ما ښام د امريكې ددوه زره پينځم كال د اپريل

په پلا زمينه واشنګتن ښار كې د افغانى سفارت او نشنل 
ټ د افغان لرغونپوه ښاغلي جيوګرافيك سنټر په م

زمريالي طرزي د هڅو او په ټوليزه توګه د فغانستان د 
د ((  يوه فلم پرانيستنه وشوه، چېدلرغونو آثارو په هكله 
باميان  په دې فلم كې د  نوميږي))افغانستان وركې خزانې

دسترو بودا ګانو را پرځېدل و ښوول شول خو تر څنګه يې په 
مشهور دى، د ) وداويده ب(سيمه كې ددرييم بودا چې په 

ام څې او برياليتوبونه هم د پ د ښاغلي طرزي هموندلو لپاره 
 چې دا په نړۍ كې تر ټولو د فلم جوړونكي باور لري. وړ وو

 يې د ايفل تر برجه هم ډير ىږدوالستره مجسمه ده چې او
ښاغلي طرزي وويل، له ډيرو څېړنو او كيندنو وروسته . دى

مود دغه بودا د پښو يوه برخه وموندله، خو كله چې ډاډه 
 چې بيرته  وويل، نو كاريګروته مېشوم هغه دلته دى

 چې بيا بل وخت په ډاډ او احتياط ، ورواړويپرې خاورې
 طلا  برخه دلم بله په زړه پورېد ف. سره كيندنې پرې وشي

قيمتي خزانې په هلكه وه چې له نيكه مرغه تر اوسه تپې د
دويده بودا را برسيره .  دهلسمشرۍ په ماڼۍ كې خونديدو

كېدل په نړيواله سطح يوه ستره فرهنګى پېښه ده، 
اندوينه كيږي چې ددغه بودا تاريخي ابهت او اهميت به وړ

ر وي، ياد شوي فلم عاطفي د مصر له اهرامونو سره براب
جوړښت درلوده چې د ليدو پرمهال يې پرځينو افغانانو بر 

پلو ماله خ.  نه شوې كړاىنيانو هم خپلې اوښكې تمسيره بهر
 : چې دلته يې لولىء هم مل كړېاوښكو سره څو كليمې

 وركه خزانه
  !بودا

 ويده شه
 و غځيږهخر وارونو خاورو لاندې آرام د تاريخ تر

  غم د غبار شاته وينيدد خپل نيكه څېره )) اپه ګان(( لا
 لاشغهار د غشيو خيژى لا ګوربت زخمي دى 

  دي د ذهن ځالې له لمبو ډكې))لوى غر(( او د
 ورك  ډ برينى سينې د سترېالاى ستيد اورلا پښتين نه شي

 درزونه 
 پر اوبو)) سيندو((د ونه مينځيدګر))براهې((ر شيطان دلا تو

   خيژي لمر دتور دجال له كوره لا هم پر موږه 
 يسونو له سوغاړو نه دودونه خيژيو تندلاستا ددواړ

 !بودا
 ويده شه 

 په آرام پريوځه 
 ريښتيا ده چىهو دا 
 له  ه كړلې لور بربنډدپا چا ښك)) ساك(( يې د  كې بخدي
 خه هډوكي تش كړل  زرو له تاج څډۍ كى يې دسروطلا غون

 ه ويده شهخوت          
 !ته آرام پريوځه

 ګاڼو سره په كور پاتې دى  له ح لارو د بخدينۍ شهزادګۍ 
  لاله سيندو ياله آمو څخه اوښتى  نه دى 

(c) ketabton.com: The Digital Library



  عبدالغفور لېوال........... ....... ....... ....... ....... ....... ....... ....... ....... .......  هېره نه وې  ،نه ، ته مي

 ٥٨

  ساك د لور د ګڼ كميس پاولي شرنګيږيد لاخو 
 مين دى)) الينو(( په )) لام((ستانستر نورد لااو 

 انيو د قمې زرين لاسوندي بريښي لاهم ددنګو پكت
 !ه ويده شه، ته آرام پريوځه نوت

  د بخدينۍ پيغلې ښايست ته مې سلام دى بودا
  ستا د خوبونو پريشانۍ ته مې هم پام دى بودا

  كلو شاته بخدينۍ وينمه زه لا د زرو
  چې اووه كنيزې پرې چاپيرې دي سينګار يې كوي

 څوك يې باولۍ، څوك يې والۍ څوك يې پېزوان سموي
 زرڅېره))  سات ديوا((ي دڅوك يې په هسكه سينه ږد

 بودا ښايست ته يې حيران يم خو ويريږمه پرې
 چې څوك يې نن را نه هډونه له سيندو تير نه كړي

 و له آمو تيرنه كړي  لاجوردد يا خويې غله 
 زه هم پوهيږم زړه مې ريږ دي خو ويده شه بودا 

  شه خروارونو خاورو لاندې پټ تاريخ تر ته  د
  و ساتم نۍ ښكلې ګاڼې چې زه د خپلې بخدي

  بودا ويده شه
 ته خوښه خبر يې

  چې ستا د هډ هډ ماتوونكي څوك وو 
  تا خو د خپلو تنديسو نو پرځېدل ولېدل

  څخه ورها خوايې ديوان نشه كړل ))ارك هنډ((  چې له
 !نو ته ويده شه، په آرام پريوځه

  ارشاك توره بيا په لاس ونيوهدكله چې ما 
 ېرته راوست د باګرام ماڼۍ ته  مې ب او كانيڅكا

 و سوريا وخندل چې لمر له پكتيا نا څخه راوخوت ا كله
  له پرښا پوره راغلېا ته چې  مرغۍ ګندهار

  د پلاز بيرغ پورته كړ ) ويشنو( چې آسمايي بيا د
  هوا پورته كړل  د كوترو سپين خيلو نه په او روهيليو
  له بهار ته راشي) ارجن( بيا به

  به دنيل غاړې څخه راوړي زر مصري آسونه)اتراكليو پ( 
 كې ه راوړي طلايي بګۍ پيغام ب)يوسزي(به راشي د ) آشيل(

  او سكندر به خپل زرين تاج ستا پښو ته كيږدي
  زرتشت به راوړي د بخدي پيغلې ولور كې د كوبا ارغوان

  لنډيو سره ه ته نڅيږي ل او د روم پيغلې به ګاڅونو
  ته ڼاچوي د څڼو څپې مست اتي زلمي به  اراكوز

  ته  دخيبر اتڼ به ناڅي او هيندوګۍ راڼۍ
  به څرخي كاكړۍ غاړو ته سمر قندي كوڅۍ

  او هيندو كڅ به له پامير سره پيالې كړنګوي
  بيا به نو تا را ويښوو له اوږده خوبه بودا
 . بيا به دې باسو  دتيارو له تور آشوبه بودا

 ويشتمهيويل پرانځم كال  د يد دوه زره پ
  واشنګتن ښارـ امريكا                           

 د افغان لرغونې بڼه: ګاناپه  
 په ميدان وردګ كې ديوه غره لرغونى نوم دى: ګوربت 

 لرغونى نومد لوګر : لوى غر 
 ى اباسيند، يونانيانو اندوس بالهننن:  سيندو

 د بلخ زوړ نوم : بخدي 
لرغونى پښت و، چې سلګونه كاله يې پر ساكيان د افغانانو هغه : ساك

 .هېواد واكمني درلوده
 طلا تپه چې زرګونه لرغوني زرين آثار ورڅخه موندل :طلا غونډۍ 

 .شوي
  بلخي شهزاد ګۍ:بخدينۍ 
 د نور ستان په افسانو كې هغه پهلوان دى چې په:  لام

 . شهزاد ګۍ الينو مين و
 د لام معشوقه او د افسانوي اتله،  د نورستاني افسانو:)الينا( الينو 

 اوسنى نوم هم له همدې څخه )الينګهر(  د الينګارښكلا خاونده،
 اخيستل شوى او مانا يې د الينا مېنه يا كور دى

ديوا په سانسكريت كې ځواكمن واكمن ته وايي چې د : سات ديوا
  ديوادمل، ساتدې القابونو په اوستا يي دورې ارباب الانواع به يې

 د شاهي كورنۍ  چې زرينې مجسمى به يې،هانادواكمن په مساتونكي ځ
 .له مړيو سره خښولې چې ګواكې د هغو ساتنه وكړي

 . د اټك زوړ نوم :ارك هنډ 
  آريايي اتل:ارشاك 
 كانيشكا نامتو افغاني واكمن : كانيڅكا 

 د كابل زوړ نوم :  كوبا
 د پېښور زوړ نوم : پرښا پوره 

 يانې نيكمرغي )آسه(ره نوم له دوو ريښو په كابل كې ددغه غ: آسمايي
 . موردهانا يې د نيكمرغي يانې مورڅخه جوړ شوى چې م)مايي(او

 نواعو څخه ارباب الايله هند: ويشنو

كې يې له خپل تربور ) فصل( اتل، د مهابهارت په اتم پربهندي:  ارجن
 .كرن سره د جګړو كيسه راغلې

 )منشاه مېر (  نامتو مصرۍ ملكه:كليو پاترا
  نامتو څېرهد يوناني اساطيرو:  زييوس
 هېواد د لرغوني د سرودونه چې ءآرياييګاتهونه يا ګيټونه زاړه : ګاڅونه

 .فرهنګ وياړمنه برخه ده
اوسنى ( ګندهارا)  پكتيااوسنۍ( پكتيانا) اوسنى كند هار( ېاراكوز
 لرغونې افغاني مدنيت درې مهم منځي د:)ننګرهار

 ).مركزونه( 
 .هيندوكښ اوسنى هندوكش: هيندوكڅ

ۍمكتب  
 د بر كلي صايب زاده يم 
 يو مې آس يوه شړۍ

 قصيده مې پخه كړې 
 ګرځومه كوزړۍ

 ځوان مريد دڅرخي پير يم
 رنګ دې ورك شي كوډې نه كړم

 كوډې باسم 
بند بختونه خلا صومه   

 دمينو زړو ريبار يم
 شكرانه مې يا مميز دي يا توتان دي يا مرۍ 

 څوك دسمال راته خامك كړي
 څوك راجوړه كړي خولۍ

 د بر كلي صايب زاده يم  
 يو مې آس يوه شړۍ                                      

 نجونې ګردې رانه تاو وي
 تاويزونه رانه غواړي

 ملا تل راته په قار وي 
 سل كوپرونه راته وايي
 خو پروا يې ډيره نه كړم

 خدايزده ولې
   ندې ګران يم                   زلميو بادكوز كلي په

  ما ته راز ددوى مالوم دى
 يو دخان په لور مين دى 

دملا صايب لمسۍبل لېدلې   
 د بر كلي صايب زاده يم  
 يو مې آس يوه شړۍ

 دشنډ توت ډډې ته ناست يم
 شنډو ښځو ته تاويز كړم

 ماشومان له ځېله خلاص شي
 ورته دم چې زه مميز كړم

اشتې سر دى دبرات دمي  
 نن اوله پنجشنبه ده

 يوه پيغله راته ناسته 
 زښته ډېره ښايسته ده

 وايي داسې تاويز راكړه 
 چې مې پلار لږ بسلمان شي

  مړى ولور كم كړيميرات
 خوږ جانان مې مساپر دى
 په دوبۍ كې مزدوري كړي

 *  *  *     

 نيمه شپه چې شي رابره 
 په سندرو باندې سر شم

ه هوده ديټول ماران مې پ  

 غږوم ورته شپيلۍ
 د بر كلي صايب زاده يم  
 يو مې آس يوه شړۍ

 ژرنده ګړى مې ښه يار دى
 ډيرې شپې سره يو ځاى يو
 ظالم ښه مست ربابي دى
 دځوانۍ سندرې وايو

 شپه چې ښه ډېره پخه شي
 بيا نو بله كړو دوهۍ

 د بر كلي صايب زاده يم  
 يو مې آس يوه شړۍ

 ژرنده ګړى چې نن راغى 
:په خندا يې راته وويل   

 صايب زاده كيسې ته غوږ شه 
 نن اوړه مې دخان يووړل 
 كور يې ډك له مېلمنو و
 څوك له ښاره وو راغلي
 په انګړيې شور ماشور وو
 يوه ښكلې مېلمنه وه
 په ښايست وه ښاپيرۍ
 كليوالو غوندې نه وه 
 ښكاريدله مكتبۍ

:شرمېدله پټ يې وويل   
يهصايب زاده يار ته دې وا  
 پير خانې ته دې سلام دى
 يو تا ويز خو راته وكړه
 چې جانان ته شم منظوره
 شكرانه به پوره دركړم
 خداى دې مكړه ادې بوره
 مكتبۍ راته داوويل
 بيا يې راكړدا كاغذ

 ژرنده ګړي توبې وكړې 
 ويل يې ورانه زمانه شوه 

 مكتبۍ نه وه بلا وه 
 په خندا بېرته ستنه شوه
:كلي په كاغذ كې  وو لي  

په سندرو يم مينه ((  
 دنغمو يم ليونۍ 

 په يو چا مې زړه بايللى
 غږوي ښكلې شپيلۍ

 يو تاويز ورباندې وكړه 
 چې ماګل كړي د پګړۍ

كلي صايب زاده دى  د بر  
  ))يو يې آس يوه شړۍ

(c) ketabton.com: The Digital Library



  عبدالغفور لېوال........... ....... ....... ....... ....... ....... ....... ....... ....... .......  هېره نه وې  ،نه ، ته مي

 ٦٦

4\ 11\1383           
    مريلند-متحده ايالات      

 ن نا فغا ا
 اوږدې لمنې
 ګونځې پايڅې

 كېد پوندو چاودې له پوټيوډ
  او دڅپليو په ميخ ژوبلې تلې

  د اوږد تاريخ كوڅو كې ځي او راځي
 سبا د لوى او ډبرين ديوال تر شاپټه ده 

  نن ديوې مړۍ ډوډۍ لپاره لاس تڼا كې 
  پرون په وينو سره په اوښكو لمده 

  يوځل په چپ ولاړل په ښي لاس راغلل
 څلور لارې كې  په چيغو سر شول  د ښار په لويې 

  بل ځل له  تورو سره را غلل
  خپل بچي يې له چپه حلال كړل

  اوږدې چپنې
  ګل سيب دسمال ترملا
  قرصې رخچينې پر سر

  لينګي د شولو په پټيوكې خوړين
  ملا خيشاوه كې كړ و په

 يوځل دبيل لاستى په لاس كې بيا قبضه د ټوپك
 پر ماشه نښتې يالاس پر ټپ ايښى ياګوته 

  يوځل په ږيره ګنهكار بل ځل د سر په ويښتو
 يوځل ملا پسې و لاړ بل ځل په تيښته ترې خلاص

  نيم په تقدير مين  او نيم يې په پېريانو اخته
  نيم يې په تمه د جنت او په دنيا باندې يې لاړې تو كړې

  څه په ماييوپسې روان
 څه يې د ما ركس د كتابونو چينجي

 قطب د تاويزونوغاړه كۍ په غاړه څه د سيد 
 څه اسامه سره په سوړو كې پټ

 څېرې ګريوان
 ډډۍ لمن

 ول ول لونګۍ په غاړه 
  د ارابو له ربړه جوړې مچڼۍ په پښو
 ځ دي روانيت د اوښ وندنى پر اوږه مخ په خ

  باريې اپيم دي يا د بنګو ميده شوې پټۍ
 ونيلي)) تام كروز(( مين او څه يې د) پريتي(  څه په

  نيم يې له ډېره تكبره زړې مور ته انګريزي غږيږي
 څه يې لا اوس هم د مكتب په سوځولو تكبيرونه وايي

  اوږده ټيكري
             زړې پڼې

  ګلاباتون په پايڅو
 په سريې شكور دى په مړوند كې بنګړي

 خبر په كومه) ج( ځي لاروان دي خداى
 ند تيرويو په شان ژوڅه يې به بدو كې وركړې دكنيز

  څوك په ميړه باندې سګريټ بل كړي

  د ښځو د حقوقو كتابونه لولي
  ډيمو كراسي لكه يوزوړډاينسور

 .وړې يې خيژي را روان دى څوك يې نه پيژني د
  دوى ورته وخاندي او وويريږي

  چې دا عجيب ځناور
 .په دې هېواد كې هم هګۍ كړي هم بچي اچوي

 گيله
 پرون ناروغ ومه نا مردې تاونه پوښتلم 

 !تا ويلې آخ 
 خداى دې ما مړه كړي 
 زه خبره نه وم   

 زه دې په سترگو كې د دروغو نښې ښې پيژنم
 كه ته خبره نه وې

 پرون زيارت كې ډيوه چابله كړه
 بيگاه تر نيمې شپې په پټه دعا چا كوله
 سهار پلوكې او ښكې چا غوټه كړې

 به خداى څنگه جوړ كړي ؟ما 
 . د دروغجنو دعا نه قبليږي

 
 1384 ليندۍ 15

و ژبې پياوړي شاعر رحمت شاه سايل په دې د پښت
ورستيو كې د كابل په نامه يو آزاد شعر خپور كړى دى، 
 هچې ددغه افغان شاعر د مينې او احساس يوه خوږ

وښې دغه شاعر ته، دا  زما د زلميتوب د خ.ترجمانى ده
 . همدغه شعر، لپاره ډالۍ ديد نوموړي د كرښې څو

 
 ل كابلاله ستا هغه د خېساي

 دى، تا كابل ونه ليدتالا كابل ليدلى نه  
  سايله دا د افسانو ښار افسانه وګڼه

  په تاريخونو كې يې وركه شان كيسه وګڼه
  دلته د وينو آيينه كې چې لمر سور ښكاريده

 اريدهزما او ستا دملت ټپ چې لاناسور ښك
  هغه وخت موږه ستاغزلې لوستې

 ه مو خپل د مينې ليك پيل كړ ب ستاپه سندرو 
 ه مو يو بل ته لاسونه وركړل  ستا په نظمونو ب

  سايله هغه وخت موږ ستادعاته لار څارله
 :اوليكېچې ګوندې د

  دي مادرته ټول عمر د خوبونو ښار ويلي(( 
 ))مبونو كابل جانهوشې په ب كله مې پېرز

 وه وستا دعالا پوره شوې نه  خ
  چې ستا د مستو ليونو خوبونو
  د ښاپېريو ښار بمونو ړنګ كړ 

 تالا كابل ليدلى نه دى، تا كابل ونه ليد
  سايله ستا هغه غزلې او زما سندرې
  نورې په ورك تاريخ كې وركې شولې

 اى نه ګڼي نور څوك دالرو بر يوځ
 ل زما لايق نه شته دي م نورستا اج

 اچا خان ارمان اوبو وړى دى  د پ
 د غږ ضمير را څخه )) يو پښتون(( د 

  دكله دارو رنګينو وړى دى 
 سايله ته لا په روټۍ پسې او زه يمه په نان پسې ورك

 يوهم په خپل كور كې ډوډۍ نه لرو
  د اشنغر پيغلې له ډېره نازه 
  ماته په كور كې مساپروايي

 چې خړڅادر په پېښور كې ګرځم
 لمي لا مهاجر وايي راته ز

  سايله زه او ته د ورك تاريخ تكرار ته سوځو
  سايله زه او ته تكرار يو ديعقوب او يوسف

  سايله زه او ته تكرار يو د مريمې او عيسى د فراق
 ان وساته بس دغه ښار دې په خوبونو كې  ود

 . دا دايروڅلى په خيال كې خپل مكان وساته
  لمريز 1384        مرغومى                             

                                                  كابل

 سفر
 ې سپينه اورڼه چينهته لكه د خوړ شگو ك

 واته راوتلى گلزه لـكه دغــره د كمره خـ
 نغمه د شرشرې راوړېته چې په ملا ماته شې 

 زه لكه ددنگ كوچي پگړۍ كې يو ټومبلى گل
 

 شيدوپۍ پاڼه كې سره نښهته لكه د سپينې 
 زه لكه سهاركې د بيباكه نسيم ښكلى موج
 ته لكه د سيند په غاړه جوړه د ماشوم ماڼۍ

 للى مــوجزه لـكه ترتا نا رسيدلى بېرته ت
 

 له دروغـــجنه شې ماشوم درغونه ووايېته كـ
 نگوكې د يـوپټ شرم گل ووينم انزه دې 

 ېكله چې بـانه جوړه كړې لويه كيسه پيل كړ
 دروغــو كې دې هم څه خوندور تخيل ووينم

 
 ين قـــرآن د كـرښو جنتــي وږمهته لكه د سپـ

 گ عـرش له مــنارونه د اذان آهنـكه دزه ل
 ې يوه سيمه پښتنه هم شتههلــته په جــنت كـ

 ما او تا راوړي لــه هغه ځــايه د عــشق لونگ

 خداى خبرچې موږ به دې دنيا ته څه او څه ښكارو
 وثر د عشق پريو لـلي يوــه خبر چـې موږه په كڅ

 يا ولاړوهيدان شو له دنزرځلې د مينې ش
 وبيا لكه آدم او حوا ځمكې تـه راغلي يـ

 
 يـوكلي يوسپيڅلي يـو دواړه ښدواړه ماشومان 

 ي يـودواړه د جـنت له پاكې ځمكې نـه راغل
 ړوله سـره جنگ وكره لوبـې كړو او كله سك

 يووړي  پر زنگون باندې خوب كله بيا د ميندو
 

ــې دي ــى نه شـي سـترگې يې خـيرن  دا خلـــك ژړل
ــكه رڼـا د ايمـان سـترگـو بانـدې نه ښـكارو  مــوږ ل
 زه او تـه د اوښـكو پـه زم زم د زړه كــعبه مــينــځو
 بــس د خـداى دوســتانو او ولـيانو تـه راڼـه ښــكارو

 
ــيونۍ مــه ژاړه دا ځـ ــو دهاى ل ــ  ــمكه خــو پـه وين

 اوښــكو ته دې پاكـه د جـنت خـاوره له كـومه كـړم
 ځـه چې په آسمان كې دې له اوښكو ستوري وتراشم
ــگو كــړمه او تـا به يـې مـاشـومه كړم  وريــځې به زان

ــه ژاړه راځــه چــې په چــينه كـې دې مـخ ومـينځم  مـ
 كـې زه او ته ښكاروژوند هــمدومـره بس دى چــې اوبو

ــــي ــ  واړه عــاشقان بـه مــوږه وڅـــښي او نــشه بــه شـ
ــكارو ــ ــوږ به د مــينو په خــوبــونوكــــې ويده ښــ ــ  مـ

 
 ځه چې د گل څانگه كې يو رنگ شو بل وږمه د گل
 ښــكلي عاشــقان به مو يو بل ته په ســوغات وركړي

  پــه مــوږ وگـــرځيراشـــي ملــكه چــــې د مــچيو
 ولاړه شــي تــرخــو خلكو ته هم په مينه شات وركړي

 
ــينو وورو ــره پر دوه مــ ــاران سـ ــه بـ ــه چـــې لـ  ځـ

ــور ــا د تـ ــينې غـــاړې يـ  واخلو څــڼو رنــگ ويا د سپــ
ــوســې د جـــل وهـلــو تـنده مـاته كړو  ځــه چــې د بـ

ــوږو شونډو قلنگ واخلوپــس لــه ډيــره وخ  ــته د خــ
 

ــه چــې دواړه ورك شو له دې دومره ډېرو سترگونه  ځــ
 وينه ټــوله كړې تيته شوې موله په تاريخ كټ

ــو زړو يـــې وويــــشو ــ  رايــې وړو پــه دومــره ډبــرينــ
ــولـه كړو ــه سـ ــا پـ ــيا چـــې زه او تــه رڼـ ــياره دنـ  دا تــ

 ٧٦

ــ ــې ده روان يــــمهراشـ ــړلـ ــفرتــــه مــلاتــ  ه مــا ســ
ــړه اوســترگـې دواړه پټـې كړه ــوازې لاس راكــ  بــس يـ
ــه دې پــه شــونـډو لــه بــوســې نــه بــسم االله وكړم  زه بـ

ــه مــانــه تــاوې مټـــې كـــړه ــيت لـ ــه نـ ــه د اقــتدا پـ  تـ
  كابل  1384 ليندۍ 25

